
during this conflict period and the Russian-English agreement are highlighted. 

Annotatsiya. Ushbu maqolada Buxoro amirligi tarkibida boʻlgan afgʻon aholisining ijtimoiy ahvoli, amirlikdagi 

XIX asrning ikkinchi yarmida imperialistik mamlakatlarning mustamlakachilik siyosati 

natijasida Janubiy Turkiston (hozirda Shimoliy Afgʻoniston) Angliyaga vassal hisoblangan 

Afgʻoniston davlati tomonidan bosib olingan. Qadimdan Buxoro davlatiga tegishli boʻlgan bu 

hududlar uchun Buxoro amirligi kurash olib bora olmagan. Chunki, Rossiya imperiyasiga yarim 

qaram davlat boʻlganligi bunga imkon bermagan. Janubiy Turkistonda istiqomat qiluvchi asosiy 

aholi oʻzbek va tojiklarga nisbatan afgʻonlarning turli zoʻravonliklari kun sayin kuchayib borgan 

edi. Oʻsha davr tarixiy manba va adabiyotlarida ushbu mintaqa aholisi ruslar kelishini sabrsizlik 

bilan kutayotgani, Amudaryodan oʻtib Janubiy Turkiston yerlarini Rossiya imperiyasi oʻz 

tarkibiga qoʻshib olsa ularning ahvoli bir qadar yaxshilanishiga ishonishlari bilan bogʻliq 

maʼlumotlar saqlanib qolgan [2, 24]. Janubiy Turkiston aholisining Rossiyaga xayrixoh kayfiyati 

va bir necha bor qoʻzgʻolon koʻtarishi Afgʻoniston davlat hukmdorlariga Rossiya imperiyasini 

oʻzlari uchun xavfli raqib sifatida koʻrishlari uchun yetarli asos boʻlib xizmat qilgan degan 

xulosaga kelish mumkin. Buxoro amirligini Afgʻoniston bilan urush harakatlarini cheklashga 

esa, Rossiya imperiyasining harbiy-siyosiy nuqtai-nazaridan Angliyadan bir qadar ortda 

qolganligida deb xulosa qilish mumkin. 

mailto:raxmatovramshod@gmail.com

Afgʻoniston amirlari Janubiy Turkistonda yashovchi oʻzbek, tojik va turkmanlarni davlat 

amallari va mansablariga yaqin yoʻlatmaslikning barcha chora-tadbirlarini koʻrgan. 1906-yilgi 

maʼlumotlarga koʻra, oʻlkaning barcha viloyatlari rahbarlari afgʻonlardan boʻlib, ularning ham 

asosiy qismi Afgʻoniston amirlari, yaʼni hukmron qabila vakillari barakzoylardan tayinlangan. 

Jumladan, 1906-yilda Janubiy Turkistondagi Afgʻonistonga tobe boʻlgan viloyat boshliqlarining 

asosiy qismi, yaʼni 27 nafari yoki 70% Barakzoy qabilasidan, qolganlari esa afgʻonlarning 

boshqa qabila vakillari edi [6]. Bu esa, Afgʻoniston amirlarining Janubiy Turkiston aholisiga 

nisbatan ishonchsizligini koʻrsatadi. Ikkinchi tomondan, Afgʻoniston amirlari Angliya bilan 

XІX asrda ikki bora davlat mustaqilligini saqlab qolish uchun kurash olib borgan boʻlsalar-da, 

XX asr boshlarida Angliya tomonidan xavf kutmaganlar. Aksincha, Rossiya imperiyasini 

oʻzlarining asosiy raqibi sifatida koʻrganlar. 

1904-1905-yillarda boshlanib ketgan Rus-Yapon urushi davrida Rossiyaning Uzoq 

Sharq mintaqasida bogʻlanib qolganligi sababli, Angliya Afgʻoniston va Oʻrta Osiyo mintaqasida 

oʻz taʼsirini oshirishga harakat qiladi. Shu maqsadda Afgʻoniston poytaxti Kobul shahriga Luis 

Den boshchiligida missiya yuborilgan edi. Ushbu muzokaralar vaqtida Afgʻoniston amiri 

Habibullaxon Angliya bilan hamkorlikda Rossiyaga qarshi birgalikda kurash boshlashni taklif 

qilgan. Bu bilan Rossiyani qiyin ahvolga solib, uning Oʻrta Osiyoga yetarlicha eʼtibor qarata 

olmasligiga erishish maqsad qilingan edi. Ammo, Angliyaning yordamisiz Afgʻoniston ham 

Rossiya bilan kurash olib bora olmagan [5,22.]. 

XX asr boshlarida dunyo siyosatida qator oʻzgarishlar sodir boʻlib, Angliyaning siyosiy 

gegemonligiga putur yeta boshlagandi. Germaniya dunyoning barcha mintaqalarida Angliya 

bilan raqobat qilishi har ikki davlatni oʻziga ittifoqchi izlashga majbur qiladi. Natijada, 1907-yili 

ikki raqib Rossiya va Angliya davlatlari ittifoqchilarga aylanadilar. Oʻsha davr manbalarida 

Afgʻoniston amiri Habibullaxon rus-ingliz kelishuvini Afgʻoniston davlati mustaqilligiga tajovuz 

deb, uni tan olishdan bosh tortganligi qayd etilgan [1,59.]. Tarixiy adabiyotlar tahlili shuni 

koʻrsatadiki, aslida Amir Habibullaxon Rossiya va Angliya oʻrtasidagi kelishuvni Afgʻoniston 

uchun tinchlik garovi sifatida qabul qilgan. Chunki, Habibullaxon Angliyadan xavf kutmagan 

holda Rossiyani Afgʻonistonning asosiy dushmani sifatida qabul qilgan boʻlib, ikki davlat 

kelishuvini Rossiya tomonidan boʻladigan ehtimoliy xavfning bartaraf etilishi deb tushungan 

[3,30.]. 

Tarixiy voqeliklar tahlili haqiqatan ham Rossiya va Afgʻoniston oʻrtasida savdo-iqtisodiy 

munosabatlar 1907-yildan keyin rivojlanganligini koʻrsatib beradi. Shu paytgacha 

Afgʻonistonga Rossiya savdogarlari kiritilmagan boʻlib, Afgʻoniston va Rossiya oʻrtasidagi savdo 

Buxoro savdogarlari vositasida olib borilgan. Ingliz-rus kelishuvi Rossiyaga Afgʻoniston bilan 

erkin savdo qilish imkonini beradi, 1911-1913-yillarda Buxorodan Afgʻonistonga yiliga 

100 ming soʻmlik mahsulot eksport qilinganligini tarixiy adabiyotlarda keltirib oʻtilganligining 

guvohi boʻlish mumkin [4.]. 

Rossiya oʻzining asosiy raqibi Angliya bilan kelishuvidan soʻng Afgʻoniston bilan savdo 

aloqalarini rivojlantirish borasida qator ishlarni amalga oshira boshlaydi. Bu xususda oʻsha 

davr manba va adabiyotlarida koʻplab maʼlumotlar saqlanib qolgan. Jumladan, Buxoro 

amirligida ilk davriy matbuot organlarida ham bu xususda maʼlumotlar berilgan boʻlib, 

“Buxoroi sharif” gazetasining 6-sonida (1912-yil 18-mart, yakshanba) “Tijorat va sanoat 

xabarlarida Peterburgda (Rossiya) tijorat namoyandalarining maxsus majlisi boʻlib, unda rus 

tijoratining Buxoro va Afgʻonistonda rivojlanishi masalasi muhokama qilinganligi va bu borada 

quyidagi qarorlar qabul qilinganligi keltiriladi: 1. Buxoro mamlakati markazidan (Eski Buxoro, 

M.O.) Afgʻoniston sarhadlarigacha temir yoʻl tortish va bu yoʻl orqali tijorat mollarini oson 

tashishni yoʻlga qoʻyish; 2. Buxoroda rus tijorat agentligini tashkil etish hamda “Afgʻonistondagi 

rus tijorati ahamiyatini nazarda tutib qaror qilinsinki, barcha tijorat va sanoat idoralari Buxoro 

va Afgʻonistondagi savdo bilan bogʻliq deb topilsin” [9] kabi maʼlumotlarni keltirib, Rossiya 

imperiyasi va mahalliy tijoratchi va ishbilarmonlarni ham ushbu loyihada oʻz mablagʻlari bilan 

ishtirok etish uchun daʼvat etilgan. Koʻrilgan chora-tadbirlar natijasida Afgʻoniston bilan mol 

ayirboshlash yil sayin oshib borgan. Rus-ingliz kelishuvi iqtisodiy jihatdan har ikkala davlat 

uchun ham foydali boʻlib, Afgʻoniston Rossiyaga 1915-yil statistikasiga koʻra bir yilda 24 mln 

rupiya (8 mln rubl), Rossiya esa, Afgʻonistonga 5,5 mln rubl mol kiritgan [3, 67]. Rossiya va 

Afgʻoniston oʻrtasidagi iqtisodiy munosabatlarning yaxshilanib borishi natijasida ikki davlat 

oʻrtasidagi hadiksirash siyosatiga ham barham berila boshlangan. Iqtisodiy aloqalar endilikda 

Angliya manfaatlariga zid ravishda rivojlana boshlagan. Ammo, yaqinlashib kelayotgan jahon 

urushi arafasida siyosiy tanglikni yanada kuchaytirmaslik maqsadida Angliya davlati bu 

muammoga yetarlicha eʼtibor qaratmagan. Bu esa, Rossiyaning Afgʻoniston tashqi savdosidagi 

ulushi oshib borishiga xizmat qilgan. Birinchi jahon urushi arafasida Afgʻonistonning tashqi 

savdosidagi Rossiya imperiyasi ulushi oshadi va 40 foizni tashkil etadi [5, 32]. 

Rossiya imperiyasidan norozilik sababli, Afgʻoniston bilan ittifoq tuzish va Rossiyaga 

qaramlikdan ozod boʻlish tarafdorlari Buxoro amirligida anchagina boʻlganligini tarixiy manba 

va adabiyotlardagi maʼlumotlar tasdiqlaydi. Jumladan, 1910-1912-yillarda Buxoroda Afgʻonlar 

yordamida Rossiyaga qarshi qoʻzgʻolon koʻtarishga urinish, Buxoroning eʼtiborli oʻn bir 

ulamosining Afgʻon amiri ukasi Nasrulloxon bilan uchrashuvga borishi, ularning rejasiga koʻra 

Buxoro avtonom huquqlar asosida Afgʻonistonga qoʻshilishi lozimligi [12.], Gʻuzor bekligida 

1914-yilda qoʻzgʻolon koʻtarishga tayyorgarlik koʻrilganligi, bek oʻz qoʻshinidan tashqari 

mahalliy aholini ham qurollantira boshlagani, Buxoro va Turkiston oʻlkasidagi “Panislomchilar” 

bilan bir vaqtda qoʻzgʻolon koʻtarish toʻgʻrisida muzokaralar olib borayotgani, yaqin kishisi 

hisoblangan mullo Abdulloni Afgʻonistonga oʻzaro hamkorlikda kurashish masalalarini kelishib 

olish uchun yuborgani agentura tomonidan aniqlangan [10.]. Shuningdek, ushbu hujjatda 

Toshkent va boshqa shaharlarda mullavachchalar eshon va mudarrislar boshchiligida yashirin 

tashkilotlar tuzayotgani, qurollar toʻplayotgani, hatto, Chimkent shahrida maʼmuriyatni 

oʻldirish rejasi borligi haqida fikr yuritilganligini koʻrish mumkin [11.]. Bu safar ham Rossiya 

razvedkasi sharofati bilan mujohidlar tashkiloti tor-mor keltiriladi. Ikkinchi tomondan, 

Habibulloxon jahon urushiga qoʻshilishdan tiyilish orqali Afgʻoniston yaxlitligini saqlab 

qolishga harakat qiladi. 

Boshlanib ketgan birinchi jahon urushi davrida garchi Afgʻoniston oʻzining betaraf 

siyosatini eʼlon qilgan boʻlsada, Afgʻonistonni urushga tortish, Oʻrta Osiyo va Janubiy Osiyoda 

yangi urush frontlari ochishga urinishlar sodir boʻladi. Birinchi jahon urushi davom etayotgan 

1915-yili Germaniya va Turkiyadan sakson kishidan iborat missiya Afgʻonistonga yuboriladi. 

Nemislarning ikki mutaxassisi katta leytenant Oskar fon Nidermayer va diplomatik chinovnik 

Otto fon Xentinglar yuborilgan. Eron hududida missiya aʼzolari rus kazaklar otryadi tomonidan 

taʼqib qilinadi. Yuklarni yengillashtirish maqsadida Afgʻoniston amiriga sovgʻa sifatida olib 

kelinayotgan oltinlar tashlab qochiladi. Mashaqqatlardan soʻng, rus kazaklaridan qochishga 

muvaffaq boʻlgan missiya vakillari 24-avgust kuni Afgʻonistonning Hirot shahriga, 7-avgust 

kunida esa, poytaxt Kobulga yetib keladi [5,51.]. Ushbu missiyaning Afgʻoniston uchun xavfli 

tomonlarini hisobga olgan amir Habibulloxon Rossiya va Angliya bilan urush boshlashdan 

xavfsirab, German-Turk missiyasini tez orada qabul qilmaydi. 24-avgustda Kobulga yetib 

kelgan Nidermayer missiyasini Afgʻoniston amiri Habibulloxon 26-oktyabrdagina provokatsion 

guruhlar talabi bilan qabul qiladi. Nidermayer tomonidan Habibulloxonga berilgan maktubda 

Turk sultoni va Germaniya imperatori tomonidan Rossiyaga jihod eʼlon qilish soʻralgan [7,353.]. 

Ammo, Habibulloxon rasman tinchlik tarafdori boʻlib qolaveradi. 

Jahon urushi raqiblaridan iqtisodiy jihatdan bir qadar ortda qolgan Rossiya 

imperiyasining tinkasini quritib borgan sari mamlakat ichkarisida norozilik kayfiyati ham oʻsib 

boradi. 1916-yilda Turkiston oʻlkasida boshlangan mardikorlikka olish butun oʻlkada norozilik 

va qurolli chiqishlarga sabab boʻladi. Buxorodagi rus siyosiy aygʻoqchiligi rahbari Shulga  

1916-yil 318-raqamli telegrammasida mardikorlikka olish Buxoro amirligida ham aholining 

qattiq noroziligiga sabab boʻlayotganini maʼlum qiladi [8]. Ayni shu vaqtda Toshkentdagi bir 

guruh qozilar Afgʻoniston amiri Habibullaxonga maktub yoʻllab, uni Rossiyaga qarshi birgalikda 

kurashga chaqirganlar. Toshkentning toʻrt qozisi yoʻllagan maktubda Afgʻoniston amiri agar 

chin musulmon boʻlsa, Rossiya bilan urishishning ayni vaqti ekanligi, xalqning birdamligi va 

qoʻzgʻolganidan foydalanish zarurligi, Turkiya va Germaniyaga yordam berishning ayni payti 

ekanligi taʼkidlangan. Maktub 1916-yil 8-iyulda Buxorodagi Said Neʼmatilla Hojiyev doʻkonidan 

Kogondagi siyosiy agentlik talabi bilan taftish oʻtkazish vaqtida topilgan. Bu safar ham razvedka 

maʼlumotlari tasdiqlanib, Afgʻoniston bilan tuzilishi moʻljallangan ittifoq barbod boʻladi. 

Bundan keyingi voqeliklar Rossiya imperiyasidagi inqilob davri bilan bogʻliq boʻlib, uning oʻzi 

alohida bir mavzu sanaladi. 

Xulosa qilib aytganda, Rossiya va Afgʻoniston davlatlari oʻrtasidagi XX asr boshlaridagi 

oʻzaro munosabatlar murakkab va chigal bosqichni oʻz boshidan oʻtkazgan boʻlib, ushbu 

munosabatlarni yaxlit va kompleks holatda oʻrganish bugungi kundagi vazifalarimizdan biri 

boʻlib hisoblanadi. 

10. 10 OʻzRMDA I-3-fond, 2-roʻyxat, 166-hujjat, 86-varaq, 87-varaqning orqa tomoni 
11. OʻzRMDA 11-126-fond 2-roʻyxat 240-xujjat, 17-varaq 17-varaqning orqa tomoni, 18-

varak 18-varaqning orqa tomoni, 23-varaq 23-varakning orqa tomoni  
12. OʻzRMDA 11-461-fond, 1-roʻyxat, 1023-hujjat 71-varaqning orqa tomoni 

